
Mál nr.  346/2012 
 
M 
og 

vátryggingafélagið X. v/ ábyrgðartryggingar vinnuveitanda. 
 
 

Starfsmaður féll niður um gat í gólfi rafmagnsherbergis í húsbyggingu. 
 
Gögn. 
123. Málskot, móttekið 20.7.2012, ásamt fylgigögnum. 
124. Bréf X, dags. 17.8.2012, ásamt fylgigögnum. 
 
Málsatvik. 
Málskotsaðili M var hinn 29.3.2010 við störf í svokölluðu rafmagnsherbergi í kjallara byggingar 
tónlistarhússins Hörpu.  Gólfið í herberginu var úr stálgrind sem hægt er að opna á ýmsum 
stöðum.  Stóð M við vinnuborð og var að leita að rafmagnsefni.  Steig hann þá til hliðar og féll 
niður um op í gólfinu um 60 cm og lenti með vinstri síðu á strengjum og kapalstiga. 
 
M varð fyrir meiðslum við fallið og hefur krafist bóta úr ábyrgðartryggingu vinnuveitanda síns, V, 
hjá X.  X hefur hafnað bótaskyldu. 
 
Álit. 
Samkvæmt gögnum málsins má ráða að engar fallvarnir voru við opið sem M féll niður um eða á 
annan hátt varað við hættu sem af opinu gat stafað, en slysið varð snemma morguns og unnið var 
við rafmagn í húsbyggingunni.  Ekki liggur fyrir í gögnum málsins hver hafi opnað gólfið eða 
hvenær það hafi verið gert.  Í IV. viðauka við reglur nr. 547/1996 um aðbúnað, hollustuhætti og 
öryggisráðstafanir á byggingarvinnustöðum og við aðra tímabundna mannvirkjagerð er fjallað um 
lágmarkskröfur um öryggi og heilsuvernd fyrir byggingarsvæði.  Í B. hluta viðaukans er fjallað um 
sérstakar lágmarkskröfur sem gilda um vinnustaði á byggingarsvæðum.  Skv. gr. 8.1 í þessum 
hluta viðaukans mega ekki nein göt vera á gólfum vinnustaða.  Skv. gr. 33.2 í sama hluta skulu öll 
gólf, sem hætta getur verið á að menn falli niður um, vera umgirt handriði sem uppfyllir þær 
kröfur sem gerðar eru til handriða eða hleri settur yfir.  Þá segir í gr. 33.5 að meðan gat er opið eða 
óvarið vegna flutnings eða umferðar, en sem annars er lokað eða með hlífðargrindum, skal vörður 
vera við gatið til að aðvara þá sem kunna að eiga þar leið um.  Ljóst þykir að ákvæði þessi í 
reglum nr. 547/1996 voru brotin er gatið, sem M féll niður um, var skilið eftir opið og óvarið.  Það 
átti þátt í því að M féll niður um opið.  Ber V ábyrgð á þessum frágangi og ber af þeim sökum 
ábyrgð á því líkamstjóni sem M hlaut umrætt sinn.  Vera kann að M hafi sýnt nokkurt gáleysi er 
hann steig ofan í opið án þess að gæta þess hvar hann steig.  Aðgæsluleysi hans í þeim efnum 
verður þó ekki virt honum til stórkostlegs gáleysis.  Eru því ekki skilyrði til að skerða bótarétt 
hans vegna meðábyrgðar, sbr. 1. mgr. 21. gr. a. skaðabótalaga nr. 50/1993, sbr. 1. gr. laga nr. 
124/2009 um breytingu á þeim.  Tjónið bætist því að fullu úr ábyrgðartryggingu V hjá X. 
 
Niðurstaða. 
Líkamstjón M bætist að fullu úr ábyrgðartryggingu V hjá X. 
 

Reykjavík,  11. september 2012. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


